
This book is part of the Sapujjijit Reading Series, 
developed by the Royal Canadian Mounted Police 
(RCMP) in Nunavut. The Sapujjijit Reading Series is 
a unique, Nunavut-developed literacy initiative that 
infuses the current and historical role of RCMP offi cers 
into a culturally appropriate reading program. 

The Sapujjijit Reading Series was developed to 
support the reading level guidelines outlined in 
Uqalimaariuqsaniq, the Department of Education’s 
reading program. Uqalimaariuqsaniq is a sequential 
and progressive Inuktut reading program that supports 
students in their development as readers. 

The Sapujjijit Reading Series informs readers about 
the role of police officers in their community. It also 
provides opportunities for readers to consider their 
own interest in policing as a future career. 

Please see the end of this book for more information 
about the Sapujjijit Reading Series.

Book details

Level: 12

Text type: Fiction

Subjects/themes: Special Constables, safety, land skills

ᓯᕙᑖᕐᕕᒃᑯᑦ ᐅᓪᓛᒃᑯᑦ, ᕼᐊᐃᓕ 
ᓯᓂᑯᑖᒍᒪᒐᔪᒃᑐᖅ. ᑭᓯᐊᓂᓕ 
ᐅᓪᓗᒥ ᒪᑭᓐᓇᖅᓯᓂᐊᕐᓂᖓ 
ᐊᑯᓂᒋᒻᒪᕆᒃᐸᐅᒃ. ᐅᓪᓗᒥ 
ᐊᑖᑕᑦᓯᐊᓂ ᑐᒃᑐᓕᐊᖃᑎᒋᓂᐊᕐᒪᒍ! 
ᐊᐅᓪᓚᖅᓯᒪᖃᑎᒋᒋᐊᖓ 
ᖁᕕᐊᒋᒻᒪᕆᒃᑕᖓ ᐅᓂᒃᑳᕆᕙᒃᑕᖏᓪᓗ 
ᑕᐃᔅᓱᒪᓂᓴᑦ ᑐᓴᕐᓂᕆᓪᓗᓂᒋᑦ.

ᐊᑖᑕᑦᓯᐊᒃᑯᒥᓄᐊᕋᒥ, ᐊᓈᓇᑦᓯᐊᖓᑕ 
ᐹ ᒪᑐᐃᖅᖢᓂᐅᒃ ᕼᐊᐃᓕ ᑯᓂᒃᐸᐅᒃ. 
“ᐊᔭᕋᓛᖓᐃ! ᐃᓯᕆᑦ. ᐊᑖᑕᑦᓯᐊᖅᐱᑦ 
ᐅᑕᖅᑭᔮᑎᑦ,” ᐊᓈᓇᑦᓯᐊᖓ ᐅᖃᖅᐳᖅ.

ᕼᐊᐃᓕᑉ ᐊᑖᑕᑦᓯᐊᖓ ᓂᖅᑎᐅᕐᕕᖕᒥ 
ᐃᒃᓯᕙᔪᖅ. “ᐃᕐᖑᑕᖅ, ᐊᓕᐊᓇᐃᑦ 
ᖃᐃᔪᑎᑦ. ᓂᕆᕙᒌᕐᓗᓄᒃ 
ᐊᐅᓪᓚᕐᓂᐊᕋᓐᓄᒃ,” ᐅᖃᖅᐳᖅ. 
ᖁᖓᖦᖢᓂ ᑎᒃᑯᐊᖅᐸᐃᑦ ᑏ, 
ᐸᓚᐅᒑᑦ, ᐸᐃᑲᓐᓕᐊᖑᓯᒪᔪᓪᓗ 
ᑭᐳᒦᑦᑐᑦ.

“ᖃᓄᐃᓕᐅᖃᑦᑕᖅᓯᒪᕕᓪᓕ, ᐃᕐᖑᑕᖅ?” 
ᐊᑖᑕᑦᓯᐊᖓ ᕼᐊᐃᓕᒧᑦ ᐊᐱᕆᕗᖅ.

ᓂᕆᓪᓗᑎᒃ, ᕼᐊᐃᓕ ᐊᑖᑕᑦᓯᐊᒥᓄᑦ 
ᐅᖃᖅᐳᖅ ᐱᖃᓐᓇᕆᓛᓂᓗ 
ᐅᓇᑕᖅᑐᒃᓴᙳᐊᓄᑦ 
ᐃᓚᐅᓕᓚᐅᕐᓂᖏᓐᓂᒃ. 
ᐃᓕᓐᓂᐊᖅᑎᑕᐅᕈᓘᔭᖅᑐᑦ 
ᐊᔪᙱᑕᐅᔭᕆᐊᓕᖕᓂᒃ 
ᓄᓇᒧᑦ ᐊᐅᓪᓚᖅᓯᒪᓗᓂ 
ᐊᑦᑕᕐᓇᖅᑐᒦᑦᑕᐃᓕᔾᔪᑎᓂᒃ. ᑭᓯᐊᓂ 
ᐃᓕᓐᓂᐊᕐᕕᑦᑎᐊᕙᐅᓂᖅᐸᐅᕗᖅ 
ᐊᑖᑕᑦᓯᐊᖅ ᐊᐅᓪᓚᖅᓯᒪᖃᑎᒋᓪᓗᒍ. 
ᐊᐅᓪᓚᖅᓯᒪᔾᔪᑎᓕᒫᑦᑎᐊᓂᒃ ᖃᐅᔨᒪᔪᖅ, 
ᕼᐊᐃᓕ ᐃᓱᒪᕗᖅ.

ᕼᐊᐃᓕᑉ ᐊᑖᑕᑦᓯᐊᖓ 
ᐃᖅᑲᓇᐃᔭᕈᓐᓃᖅᓯᒪᓕᖅᑐᖅ 
ᐃᓐᓇᐅᓂᕐᒧᑦ, ᑭᓯᐊᓂ 
ᐸᓖᓯᐅᓚᐅᖅᓯᒪᔪᖅ ᑐᓵᔨᐅᓪᓗᓂᓗ 
ᐸᓖᓯᒃᑯᓐᓄᑦ ᐅᑭᐅᓄᑦ 20-ᓄᑦ. 
ᕼᐊᐃᓕᒧᑦ ᐅᓂᒃᑳᖃᑦᑕᖅᓯᒪᔫᒐᓗᐊᖅ, 
ᑭᓯᐊᓂ ᓱᓕ ᐊᐱᖅᑯᑎᒃᓴᖃᖅᐸᒃᐳᖅ. 
ᖃᐅᔨᒪᔪᖅ ᐱᒻᒪᕆᐊᓘᓂᖓᓂᒃ 
ᐃᓐᓇᕐᓂᑦ ᐃᓕᓐᓂᐊᕆᐊᖃᕐᓂᕐᒥᒃ.
 
ᕼᐊᐃᓕᑉ ᐊᑖᑕᑦᓯᐊᓂ ᐅᓂᒃᑲᐅᑎᕙᐅᒃ 
ᐅᓇᑕᖅᑐᒃᓴᙳᐊᓂᒃ. ᐊᑖᑕᑦᓯᐊᖓ 
ᐅᖃᖅᐳᖅ, “ᐱᓕᕆᑦᑎᐊᖏᓐᓇᕋᓱᒃᑯᕕᑦ, 
ᓄᓇᒥ ᐊᓐᓇᐅᒪᓇᓱᖕᓂᕐᒥᒃ 
ᖃᐅᔨᒪᑦᑎᐊᓕᓛᖅᑐᑎᑦ.”

ᕼᐊᐃᓕ ᐊᑖᑕᑦᓯᐊᖓᓗ ᓂᕆᐊᓂᒃᑲᒥᒃ 
ᐊᓂᓕᖅᐴᒃ. ᐊᓂᒐᒥᒃ, ᑎᓴᒪᓕᖓᑦ 
ᐃᖏᕐᕋᓯᑐᐃᓐᓇᕆᐊᖃᓕᖅᑐᖅ. 
ᐊᑖᑕᑦᓯᐊᖓᑕ ᐅᓕᖕᒧᑦ 
ᐅᓯᓕᖅᓱᐊᓂᒃᓯᒪᔭᖓ ᐅᓪᓗᒥ 
ᐊᑐᕆᐊᖃᖅᑕᓕᒫᖏᓐᓂᒃ, 
ᐅᖅᓱᒡᒋᒃᑲᓐᓂᖅᖢᓂᓗ. 

“ᐃᕐᖑᑕᖅ, ᐃᖏᕐᕋᓕᕌᖓᒪ 
ᓂᐱᖅᑯᖅᑐᔪᐊᓗᖕᒧᑦ ᑎᓴᒪᓕᓐᓄᑦ, 
ᐃᖅᑲᐅᒪᖃᑦᑕᖅᑐᖓ 
ᕿᒧᒃᓯᖃᑦᑕᓚᐅᖅᓯᒪᓂᓐᓂᒃ 
ᐸᓖᓯᒃᑯᓐᓄᑦ. ᐅᖅᓱᐃᕈᑎᓂᐊᕆᐊᒃᓴᖅ 
ᐃᓱᒫᓗᖕᓇᖅᐸᓚᐅᙱᑦᑐᖅ!” ᐅᖃᖅᐳᖅ 
ᐊᑖᑕᑦᓯᐊᖓ.

11



ᕼᐊᐃᓕ ᖁᖓᑉᐳᖅ. “ᓇᒧᙵᐅᖃᑦᑕᓚᐅᖅᐱᑦ 
ᐊᑖᑕᑦᓯᐊᖅ?” ᐊᐱᕆᕗᖅ.

“ᓇᒧᓕᒫᖅ, ᐃᕐᖑᑕᖅ, 
ᑕᓯᐅᔭᕐᔪᐊᒃᑰᖅᐸᓚᐅᖅᐳᒍᑦ! 
ᑕᐃᔅᓱᒪᓂ, ᐃᓄᐃᑦ ᓱᓕ ᓄᓇᒥᓂ 
ᓄᓇᖃᖅᐸᓚᐅᕐᒪᑕ. ᐸᓖᓯᓄᑦ 
ᕿᒧᒃᓯᒃᑯᑦ ᖃᐅᔨᒋᐊᖅᑕᐅᕙᓚᐅᖅᑐᑦ 
ᖃᓄᐃᙱᒃᑲᓗᐊᕐᒪᖔᑕ. ᐋᓐᓂᐊᖅᑐᖃᕐᒪᖔᑦ 
ᑳᒃᑐᖃᓕᕐᒪᖔᓪᓘᓐᓃᑦ ᖃᐅᔨᓴᖅᐸᓚᐅᖅᑐᖓ. 
ᖃᐅᔨᓴᖅᐸᓚᐅᖅᑐᖓ ᐃᓅᓵᖅᑐᖃᕐᓂᕐᒪᖔᑦ 
ᐃᓅᔪᓐᓃᖅᑐᖃᕐᓂᕐᒪᖔᓪᓘᓐᓃᑦ,” ᐅᖃᖅᐳᖅ 
ᐊᑖᑕᑦᓯᐊᖓ. 

ᕼᐊᐃᓕ ᖃᐅᔨᒪᕗᖅ ᐃᓄᐃᑦ ᑕᐃᒪᓐᓇ 
ᐃᖅᑲᓇᐃᔮᓖᖅ, ᐊᑖᑕᑦᓯᐊᖓᑐᑦ, 
ᐱᒻᒪᕆᐅᓂᖏᓐᓂᒃ. ᑕᐃᔅᓱᒪᓂ 
ᑕᒪᕐᒥᑲᓴᒃ ᐸᓖᓯᑦ ᖃᓪᓗᓈᑐᐃᓐᓇᖅ 
ᐅᖃᓪᓚᒍᓐᓇᓚᐅᖅᑐᑦ, ᐃᓄᐃᓪᓗ 
ᐃᓄᒃᑎᑐᐃᓐᓇᖅ ᐅᖃᓪᓚᒍᓐᓇᖅᖢᑎᒃ. 
ᐃᓄᐃᑦ ᐸᓖᓯᑦ ᑐᓵᔨᐅᕙᓚᐅᖅᑐᑦ 
ᑐᑭᓯᐅᒪᖃᑎᒌᒃᑎᑦᑎᓪᓗᑎᒃ. 

ᐊᑖᑕᑦᓯᐊᖓ ᐅᖃᖅᐳᖅ, “ᐊᐅᔭᒃᑯᑦ, 
ᓇᒧᓕᒫᖅ ᐊᐅᓪᓚᖅᐸᓚᐅᖅᑐᒍᑦ 
ᐃᑯᒪᓕᒃᑯᑦ ᐊᐃᕝᕕᐊᖅᐸᒃᖢᑕ. 
ᕿᒥᖅᑯᑎᒃᓴᓂᒃᐸᒃᖢᑕ ᐅᑭᐅᓕᒫᒧᑦ. 
ᐊᕐᕕᐊᓄᑦ ᐅᑎᕌᖓᑦᑕ, ᐃᓄᒋᐊᓄᑦ 
ᓂᐅᕝᕕᐅᖅᑕᐅᕙᓚᐅᖅᑐᒍᑦ 
ᐃᑲᔪᖅᑕᐅᕙᒃᖢᑕᓗ ᓂᐅᕋᐃᑎᓪᓗᑕ. 
ᐃᓄᐃᑦ ᐃᑲᔪᖅᑎᒌᑦᑎᐊᖅᐸᓚᐅᕐᒪᑕ.” 

“ᐊᐅᔭᐅᔪᖅ ᐊᐃᕝᕕᐊᕈᓐᓇᓛᖅᐱᑕ?” 
ᐊᐱᕆᕗᖅ ᕼᐊᐃᓕ. 
ᐊᐃᕝᕕᐊᖃᑕᐅᓚᐅᖅᓯᒪᙱᓐᓇᒥ ᓱᓕ. 

“ᐋᒪᐃ, ᐃᕐᖑᑕᖅ!” ᐅᖃᖅᐳᖅ 
ᐊᑖᑕᑦᓯᐊᖓ. “ᒫᓐᓇ 
ᑐᒃᑐᓯᐅᑐᐃᓐᓇᑲᓚᐅᕐᓗᒃ.” 
ᕿᕕᐊᖅᖢᓂᐅᒡᓗ ᑎᓴᒪᓕᓂ. 
“ᐊᐅᓪᓚᑐᐃᓐᓇᕆᐊᖃᓕᖅᐱᓄᒃ?” 

ᕼᐊᐃᓕ ᑎᓯᔪᖅ ᓇᓴᓂ ᐊᑎᓪᓗᓂᐅᒃ 
ᑎᓴᒪᓕᖕᒧᑦ ᐃᑭᕗᖅ ᐊᑖᑕᑦᓯᐊᖓᑕ 
ᑐᓄᐊᓄᑦ. ᑖᓐᓇ ᐊᑯᓂᐊᓗ 
ᐃᓂᒋᖃᑦᑕᖅᓯᒪᓕᖅᑕᖓ! ᐊᑖᑕᑦᓯᐊᖓᑕ 
ᐊᖑᓇᓱᒋᐊᖃᑎᒋᕙᓕᓚᐅᖅᓯᒪᔭᖓ 
ᑕᓪᓕᒪᓂᒃ ᐅᑭᐅᖃᓕᖅᑎᓪᓗᒍ. 
ᐃᑲᔪᖅᖢᓂᐅᒃ, ᑐᒃᑐᒋᐅᓚᐅᖅᓯᒪᔪᖅ 
7-ᓂᒃ ᐅᑭᐅᖃᓕᖅᑎᓪᓗᒍ. 

ᐊᑖᑕᑦᓯᐊᖓ ᐃᖏᕐᕋᓯᕗᖅ ᓄᓇᓕᖕᓂᑦ 
ᐊᐅᓪᓚᖅᖢᑎᒡᓗ. ᓄᓇᓕᖕᓂᑦ 
ᐅᖓᓯᒃᓯᒐᒥᒃ, ᓄᖅᑲᓚᐅᖅᐸᓕᖅᖢᑎᒃ 
ᕿᙳᒻᒥᒐᖅᐸᒃᖢᑎᒃ. ᕼᐊᐃᓕ 
ᑐᒃᑐᓯᔪᒪᒐᓗᐊᖅᐳᖅ, 
ᑐᒃᑐᓯᙱᒃᑲᓗᐊᕈᑎᒡᓗ ᖃᓄᐃᒻᒥᓇᓂ. 
ᐊᑖᑕᑦᓯᐊᓂ ᐊᐅᓪᓚᖅᓯᒪᖃᑎᒋᓪᓗᓂᐅᒃ 
ᖃᓄᐃᙱᑦᑎᐊᕐᒪᑦ. 

ᐃᓱᒪᒋᓪᓗᓂᒋᑦ ᐊᑖᑕᑦᓯᐊᖓᑕ 
ᐅᓂᒃᑳᕆᖅᑲᐅᔭᖏᑦ ᐃᓄᖕᓂᒃ 
ᐃᑲᔪᕆᐊᖅᓯᒪᓪᓗᓂ. ᐊᑖᑕᑦᓯᐊᒥᑐᑦ 
ᐊᐅᓪᓚᖃᑦᑕᓛᕈᒪᒐᓗᐊᖅᐳᖅ, ᓄᓇᕗᒻᒥ 
ᓄᓇᓖᑦ ᓂᐅᕐᕈᕕᒋᕙᒡᓗᓂᒋᑦ.

ᐃᖏᕐᕋᔅᓲᔭᓚᐅᖅᖢᑎᒃ, ᐊᑖᑕᑦᓯᐊᖓᑕ 
ᑎᓴᒪᓕᒃ ᓄᖅᑲᖅᑎᑉᐸᐅᒃ. 
“ᑏᑐᑲᓚᐅᕐᓗᒃ,” ᐅᖃᖅᐳᖅ.

ᑐᖅᖢᐊᓕᒃ ᓱᐴᔫᕐᒧᐊᖅᖢᓂᐅᒃ 
ᕼᐊᐃᓕᐅᓪᓗ ᐃᒻᒥᖅᖢᓂᐅᒃ 
ᐃᒪᖃᐅᑎᒥᑦ. “ᐸᓖᓯᐅᓪᓗᖓ 
ᐃᖅᑲᓇᐃᔮᒪ ᐃᓚᒋᓚᐅᖅᑕᖓ 
ᓂᓚᒃᑕᕆᐊᖅᐸᒃᖢᖓ ᐃᓚᔮᓐᓄᑦ 
ᐸᓖᓯᒃᑯᓐᓄᓪᓗ. ᐃᒻᒥᐅᖅᐸᓚᐅᖅᓯᒪᔪᒍᑦ 
ᓂᓚᖕᓂᒃ ᖁᓪᓕᕐᒧᑦ, ᑕᐃᒪᓐᓇ 
ᐃᒪᖃᖅᐸᓚᐅᖅᐳᒍᑦ,” ᐅᖃᖅᐳᖅ 
ᐊᑖᑕᑦᓯᐊᖓ.

ᕼᐊᐃᓕ ᑕᐅᑐᖖᒍᐊᖅᐳᖅ ᖃᓅᒐᔭᕐᒪᖕᒑᖅ 
ᑕᑭᔪᕐᒥᒃ ᑭᓪᓘᑎᒥᒃ ᐊᑐᕐᓗᓂ ᓂᓚᖕᒧᑦ 
ᐃᒻᒥᖅᓱᐃᖖᒋᖔᕐᓗᓂ ᓂᒡᓕᓱᐃᑦᑐᕐᒥᓂᒃ 
ᑯᕕᔫᕐᒥᑦ.  

“ᑭᓱᒃᑲᓐᓂᕐᓂᒃ ᐱᓕᕆᐊᖃᓚᐅᖅᐱᑦ 
ᐊᑖᑕᑦᓯᐊᖅ?” ᕼᐊᐃᓕ 
ᐊᐱᕆᕗᖅ. ᐊᑖᑕᑦᓯᐊᖓᑕ 
ᐅᓂᒃᑲᐅᑎᖃᑦᑕᖅᓯᒪᔭᕋᓗᐊᖓ ᑭᓯᐊᓂ 
ᑐᓴᙳᓚᐅᖅᓯᒪᙱᑦᑐᖅ.

ᐊᑖᑕᑦᓯᐊᖓ ᐅᖃᖅᐳᖅ, “ᕿᒻᒥᑦ 
ᑲᒪᒋᕙᓚᐅᖅᑕᒃᑲ ᕿᒧᒃᓯᖅᐸᒃᖢᖓᓗ. 
ᐊᖑᓇᓱᒃᐸᓚᐅᖅᑐᖓ 
ᓂᕿᖃᖅᑎᑦᑎᕙᒃᖢᖓᓗ. ᐊᒃᑕᑯᓂᒃ 
ᐊᓂᑦᑎᕙᒃᖢᖓ, ᓂᓚᒃᑕᕆᐊᖅᐸᒃᖢᖓ, 
ᖁᕐᕕᖕᓂᒃ ᐊᓂᑦᑎᕙᒃᖢᖓ, 
ᐳᐊᕐᕆᔭᖅᐸᒃᖢᖓ, ᐊᒥᐊᕆᕙᒃᖢᖓᓗ. 
ᑭᓯᐊᓂ ᐅᕙᖓᑑᓚᐅᙱᑦᑐᖅ. 
ᐊᓈᓇᑦᓯᐊᑦ ᐃᑲᔪᕐᔪᐊᖅᐸᓚᐅᕐᒥᔪᖅ.”

“ᖃᓄᐃᓕᐅᖅᐸᓚᐅᖅᐸ?” ᕼᐊᐃᓕ 
ᐊᐱᕆᕗᖅ.

ᐊᑖᑕᑦᓯᐊᖓ ᑭᐅᕗᖅ, 
“ᐅᑭᐅᒃᑯᑦ, ᐸᓖᓯᒃᑯᑦ ᐅᖅᑰᔪᓂᒃ 
ᐊᓐᓄᕌᖃᕆᐊᖃᖅᐸᓚᐅᕐᒪᑕ, 
ᐱᓗᐊᖅᑐᒥᒃ ᕿᒧᒃᓯᕐᓂᐊᕌᖓᒥᒃ. 
ᐃᓛᓐᓂᒃᑯᑦ ᐅᓐᓄᐊᓕᒫᖅ 
ᒥᖅᓱᖅᐸᓚᐅᖅᑐᖅ ᐸᓖᓯᑦ 
ᖁᓕᑦᑕᒃᓴᖏᓐᓂᒃ, ᑲᒦᖕᓂᒃ, 
ᐊᓕᖅᓰᖕᓂᒃ, ᐳᐊᓘᖕᓂᒡᓗ.”

ᕼᐊᐃᓕ ᑕᐅᑐᙳᐊᖅᐳᖅ 
ᕿᐅᓇᔭᕐᓂᕐᒥᓂᒃ ᐊᓈᓇᑦᓯᐊᖓᑕ 
ᖁᓕᑦᑕᐅᔭᓕᐅᕐᓂᙱᑉᐸᒍ.

ᑏᑐᖅᖢᑎᒃ ᐊᑖᑕᑦᓯᐊᖓ 
ᕿᙳᒻᒥᒐᑲᑕᒃᐳᖅ. ᓱᔪᕐᓕ, ᑕᑯᕗᖅ 
ᑐᒃᑐᓂᒃ! “ᑕᑯᒋᑦ, ᐃᕐᖑᑕᖅ!” 
ᐅᖃᖅᐳᖅ. “ᖁᑭᐅᑎᑦ ᐱᓗᒍ, 
ᖃᒡᓕᒋᐊᕐᓚᕗᑦ.”

ᐱᓱᑲᐅᖅᑐᖅᐴᒃ 
ᕿᑭᕐᕋᖃᖅᑕᐃᓕᒪᓪᓗᑎᒃ ᑐᒃᑐᓄᑦ, 
ᐊᒡᒍᐊᓃᑦᑕᐃᓕᒪᓪᓗᑎᒃ. ᖃᒡᓕᒐᒥᒃ, 
ᕼᐊᐃᓕᑉ ᖁᑭᐅᑎᓂ ᑲᐃᒥᑦᑎᕙᐅᒃ, 
ᑐᕌᖅᑎᓐᓇᒥ, ᖁᑭᕆᐊᖅᐳᖅ. ᑐᒃᑐᒥᒃ 
ᐅᕐᕈᔪᖃᖅᐳᖅ! ᐊᑖᑕᑦᓯᐊᕇᒃ ᑐᒃᑐᒧᑦ 
ᐅᓪᓚᒃᓯᕗᒃ.

27



ᑐᒃᑐᒧᑦ ᑐᖁᖓᓕᖅᑐᒧᐊᕋᒥᒃ, 
ᕼᐊᐃᓕ ᐅᖃᖅᐳᖅ, “ᐊᓕᐊᓇᐃᑦ 
ᓂᕿᓂᒃ ᑐᓐᓂᖅᓴᐃᓂᐊᖅᑐᒍᒃ! 
ᐊᕙᒃᑯᑎᖃᕐᓂᖅ ᖁᕕᐊᒋᓂᖅᐹᕆᔭᕋ 
ᐊᖑᓇᓱᖕᓂᕐᒥᒃ.”

ᐊᑖᑕᑦᓯᐊᖓ ᕼᐊᐃᓕᒧᑦ 
ᕿᕕᐊᖅᖢᓂ ᐅᖃᖅᐳᖅ, “ᐊᓕᐊᓇᐃᑦ, 
ᐅᐱᒋᕙᒋᑦ ᑕᐃᒪᐃᑦᑐᒪᒐᕕᑦ, 
ᐃᕐᖑᑕᖅ. ᐃᑲᔪᕈᓐᓇᕌᖓᑦᑕ 
ᐃᑲᔪᖃᑦᑕᕆᐊᖃᕋᑦᑕ. ᖃᓪᓗᓈᑦ 
ᐸᓖᓯᑦ ᐅᑭᐅᖅᑕᖅᑐᕐᒧᐊᖅᑐᑦ 
ᐃᑲᔪᕆᐊᖃᖅᐸᓚᐅᖅᑕᕗᑦ, 
ᓄᓇᒋᙱᒻᒪᔾᔪᒃ. ᐃᑲᔪᖅᑕᐅᙱᓪᓗᑎᒃ 
ᐊᓐᓇᐅᒪᔪᓐᓇᕋᔭᓚᐅᙱᒻᒪᑕ.” 

ᕼᐊᐃᓕᐅᑉ ᐊᑖᑕᑦᓯᐊᖕᒐᑕᓗ ᑐᒃᑐ 
ᐋᒃᑐᖅᐸᔾᔪᒃ. ᐊᒃᓱᕈᕐᓇᕋᓗᐊᖅᖢᓂ 
ᕼᐊᐃᓕ ᖃᐅᔨᒪᕗᖅ 
ᐅᖃᐱᓗᒋᐊᖃᙱᓐᓂᕐᒥᓂᒃ. 
ᐊᒃᓱᕈᕐᓇᖅᑑᒐᓗᐊᑦ ᐊᑖᑕᑦᓯᐊᖓᑕ 
ᐊᔪᕐᓇᙱᑦᑑᓂᕋᖅᐸᖕᒪᒋᑦ, 
ᐱᓕᕆᐊᖃᑦᑎᐊᕋᓱᐃᓐᓇᖅᐸᒃᖢᓂᓗ. 
ᓂᕿᑦ ᐊᒥᖓᓄᑦ ᐃᒧᓪᓗᓂᒋᑦ 
ᐅᓯᓕᖅᓱᖅᐸᖏᑦ ᑎᓴᒪᓕᐅᑉ 
ᐃᖅᑯᐊᓄᑦ.

ᑐᒃᑐᑕᑎᒃ ᐅᓯᓕᖅᓱᐊᓂᒃᑲᒥᔾᔪᒃ, 
ᐊᑖᑕᑦᓯᐊᖓ ᐅᖃᖅᐳᖅ, 
“ᐊᖏᕐᕋᐅᓕᕐᓗᒃ. 
ᖁᕕᐊᓇᕐᓂᖅᐸᐅᕙᒃᑐᖅ 
ᖃᓂᑦᑑᒐᓗᐊᖅᐸᑦ 
ᐅᖓᓯᒃᑐᒦᒃᑲᓗᐊᕈᑦᑕᓘᓐᓃᑦ. 
ᖁᕕᐊᒋᕙᓚᐅᖅᑕᕋᓗᐊᕋ 
ᐸᓖᓯᓂᒃ ᓂᐅᕐᕈᖃᑎᖃᖅᐸᒃᖢᖓ, 
ᖁᕕᐊᒋᕙᓚᐅᖅᑕᕋ ᐃᓚᔮᓐᓄᑦ 
ᐊᖏᕐᕋᕆᐊᒃᓴᖅ. ᐊᓈᓇᑦᓯᐊᑦ 
ᓂᖅᖠᐅᖅᓯᒪᐃᓐᓇᖅᐸᓚᐅᖅᑐᖅ 
ᑎᑭᑦᑕᕌᖓᒪ. ᐊᐅᓪᓚᖅᓯᒪᓂᓐᓂ 
ᖃᓄᐃᑦᑐᕕᓂᕐᓂᒃ 
ᐅᓂᒃᑲᐅᑎᕙᓚᐅᖅᑕᕋ, 
ᖃᔅᓯᓂᒃ ᐊᐃᕝᕙᓐᓂᕐᒪᖔᑦᑕ, 
ᓯᓚᕈᔫᓚᐅᕐᓂᕐᒪᖔᑦ, ᑭᒃᑯᓐᓂᒡᓗ 
ᑕᑯᓐᓂᕐᒪᖔᑦᑕ. ᐊᑖᑕᕕᑦ 
ᐊᐱᖅᓱᐃᓐᓇᖅᐸᓚᐅᖅᑖᖓ 
ᐊᐅᓪᓚᖅᓯᒪᓂᕆᔭᓐᓂᒃ, ᐃᓕᒃᑐᑦᑕᐅᖅ.”

32



33



34



ᕼᐊᐃᓕ ᐊᑖᑕᑦᓯᐊᖓᓗ ᐊᕐᕕᐊᓄᑦ 
ᐅᑎᓕᖅᐳᒃ. ᕼᐊᐃᓕ ᑕᐅᑐᙳᐊᖅᐳᖅ 
ᕿᒧᒃᓯᖅᖢᑎᒃ ᓄᓇᓕᖕᓄᑦ ᓂᐅᕐᕈᓪᓗᑎᒃ 
ᐃᓄᖕᓂᒃ ᖃᐅᔨᓇᓱᒋᐊᖅᖢᑎᒃ. 
ᐃᓱᒪᕗᖅ ᐊᑖᑕᑦᓯᐊᒥᑐᑦ 
ᐱᓕᕆᐊᖃᕈᓐᓇᕋᔭᕐᒪᖔᕐᒥ ᓄᓇᕗᒻᒥ 
ᐊᐅᓪᓚᖃᑦᑕᕐᓗᓂ, ᐃᑲᔪᖅᐸᒡᓗᓂ 
ᐃᓄᖕᓂᒃ ᖃᓄᐃᙱᑦᑑᑎᓐᓇᓱᐊᕐᓗᒋᑦ. 

ᐊᖏᕐᕋᕋᒥᒃ, ᕼᐊᐃᓕᑉ ᐊᑖᑕᑦᓯᐊᓂ 
ᐅᓯᖏᐊᖃᑎᒋᕙᐅᒃ. ᕼᐊᐃᓕ 
ᐊᑖᑕᑦᓯᐊᓂ ᕿᕕᐊᖅᖢᓂᐅᒃ 
ᐊᐱᕆᕗᖅ, “ᐃᓕᒃᑑᕈᓐᓇᕋᓱᒋᕕᖓ 
ᐊᑖᑕᑦᓯᐊᖅ? ᐸᓖᓯᐅᔪᓐᓇᕋᓱᒋᕕᖓ?” 

ᐊᑖᑕᑦᓯᐊᖓ ᑭᐅᕗᖅ ᐱᕕᒃᖢᓂ, 
“ᕼᐊᐃᓕ, ᐊᔪᙱᓐᓂᓕᒫᕐᓂᒃ 
ᐱᓕᕆᑦᑎᐊᕋᓱᒃᐸᖕᓂᐊᖅᐳᑎᑦ. 
ᐊᒃᓱᕈᕈᕕᑦ, ᐅᓪᓗᒥᐅᖅᑲᐅᔪᑐᑦ, 
ᐊᐱᖅᓱᖅᐸᒡᓗᑎᑦ ᐃᓕᓐᓂᐊᖅᐸᒃᑯᕕᑦ, 
ᖃᓄᑐᐃᓐᓇᖅ ᐊᔪᔾᔮᖖᒋᑦᑐᑎᑦ.”

ᕼᐊᐃᓕ ᐃᑲᔪᕈᓐᓇᕈᒪᕗᖅ. 
ᐊᑖᑕᑦᓯᐊᓂ ᕿᕕᐊᖅᐸᐅᒃ. ᐊᒃᓱᕈᕐᓗᓂ 
ᐃᓄᖕᓂᒃ ᐃᑲᔪᕋᓱᖃᑦᑕᕐᓂᐊᖅᑐᖅ, 
ᐊᑖᑕᑦᓯᐊᒥᑐᑦ ᑕᐃᒪᐃᑉᐸᖕᒪᑦ.

ᓴᐳᔾᔨᔨᑦ ᐅᖃᓕᒫᒐᑦ ᑭᖑᓕᕇᑦ
ᓴᐳᔾᔨᔨᑦ ᐅᖃᓕᒫᒐᑦ ᑭᖑᓕᕇᑦ ᓴᖅᑭᑕᐅᓚᐅᖅᑐᖅ ᐃᓄᖕᓄᑦ  
ᐸᓖᓯᓄᑦ ᐅᖃᖃᑎᖃᖃᑦᑕᖅᑐᑎᒃ ᐃᓚᔮᕆᔭᖏᓂᒃ 
ᐸᓖᓯᐅᓚᐅᖅᓯᒪᔪᑦ 1900 ᐊᑯᓐᓂᖏᓐᓂᒃ. 
 
“ᒪᒃᑯᒃᑎᓪᓗᖓ ᐃᓅᓪᓗᖓ ᐱᕈᖅᓴᑎᓪᓗᖓ, 
ᑕᑯᓐᓇᒐᖃᑦᑎᐊᖃᑦᑕᓚᐅᖅᓯᒪᒐᒪ ᐊᔪᕆᖅᓲᔾᔭᐅᔪᓐᓇᖅᑐᖓᓗ 
ᐃᓕᑦᑎᕕᒋᔪᓐᓇᖅᑕᓐᓂᒃ. ᖁᔭᓇᖅᓯᒪᔪᖅ ᐃᓚᒋᓪᓗᒋᑦ ᐃᓄᐃᑦ  
ᐸᓖᓰᑦ ᐊᑕᖅᑭᔭᐅᑦᑎᐊᖅᑐᑦ ᐊᖑᓇᓱᒃᑎᐅᓪᓗᑎᒡᓗ 
ᓯᕗᓕᖅᑎᐅᓪᓗᑎᒡᓗ. ᐊᔪᖖᒋᓐᓂᖏᑦ ᑕᑯᓯᒪᒐᒃᑭᑦ ᐃᓄᖕᓂᒃ 
ᐃᑲᔪᖅᑐᑎᒃ ᐱᒡᒐᕐᓇᕋᓗᐊᖅᑎᓪᓗᒍ. ᑖᓐᓇ ᑲᔪᖏᕈᑎᒋᓯᒪᔭᕋ 
ᐱᓕᕆᑦᑎᐊᕋᓱᖕᓂᕐᒥᒃ ᑕᐃᒃᑯᑎᑐᑕᓇ.”  
—ᒪᕐᕈᓕᒃ ᑕᐃᕕᑦ ᐊᒡᓘᒃᑲᖅ

ᓴᐳᔾᔨᔨᑦ ᐅᖃᓕᒪᒐᑦ ᑭᖑᓕᕇᑦ ᐱᓪᓗᐊᑕᖃᖅᐳᑦ ᐅᑯᓂᖓ  
ᐃᓄᐃᑦ ᖃᐅᔨᒪᔭᑐᖃᖏᑕ ᑐᖖᒐᕕᖏᓐᓂᒃ: 

•	 ᐊᑕᖅᑭᒃᓯᓂᖅ: ᐊᓯᒥ, ᐃᓅᖃᑎᓂᒃ ᐃᒃᐱᒍᓱᑦᓯᐊᕐᓂᖅ
•	 	ᐱᔨᑦᓯᕐᓂᖅ: ᐱᔨᑦᓯᕐᓂᖅ ᐱᖃᖅᑎᑦᑎᓂᕐᓗ ᐃᓚᓂᒃ/

ᓄᓇᓕᖕᓂᓪᓗ
•	 	ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ: ᐱᓕᕆᖃᑎᒌᖕᓂᖅ 

ᐱᔭᒃᓴᓂᒃ
ᐸᓖᓯᒃᑯᑦ ᐅᒃᐱᕈᓱᖕᒪᑕ ᑖᒃᑯᐊ ᑐᖖᒐᕕᐅᔪᑦ ᐅᖃᓕᒫᖅᑎᓂᒃ 
ᑐᖖᒐᕕᒃᑖᖅᑎᑦᑎᓂᐊᕐᒪᑕ ᐱᓇᓱᐊᒐᒃᓴᒥᓂᒃ, ᐃᓚᒋᓪᓗᒍ  
ᐸᓖᓯᐅᓂᕐᒥᒃ ᓄᓇᓕᖕᓂᒃ.

ᐸᓖᓯᒃᑯᑦ ᐃᖅᑯᓪᓕᐅᑎᖃᕈᒪᕗᑦ ᐋᓐᓂᖅᑕᐅᓯᒪᔪᓂᒃ 
ᐃᓕᓐᓂᐊᕆᐊᖅᑎᑕᐅᖃᑦᑕᖅᑐᕕᓂᕐᓂᒃ, ᓄᒃᑎᖅᑕᐅᖃᑦᑕᖅᑐᕕᓂᕐᓂᒃ, 
ᐱᖃᓯᐅᑎᓪᓗᒍ ᕿᒻᒦᔭᐃᓚᐅᕐᓂᖅ. ᐸᓖᓯᒃᑯᑦ ᖃᐅᔨᔪᑦ ᑖᒃᑯᐊ 
ᐊᒃᑐᖅᓯᓂᖏᓐᓂᒃ ᐃᓄᐃᑦ ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ, 
ᐃᓅᓯᖏᓐᓂᒡᓗ. ᐅᖃᓕᒫᒐᐃᑦ ᐅᑯᐊ ᓴᖅᑭᔮᖅᑎᑦᑎᔪᑦ ᐸᓖᓯᒃᑯᑦ 
ᑕᑎᑖᒃᑲᓂᕋᓱᐊᕐᓂᖏᓐᓂᒃ ᐃᓅᖃᑎᖃᑦᑎᐊᕋᓱᐊᕐᓂᖏᓐᓂᒡᓗ 
ᐃᓄᖕᓂᒃ.

